
Laqgħa Nru. 5

It-Tlieta, 14 ta' Diċembru, 1999

Il-Kumitat iltaqa' fil-Palazz, il-Belt Valletta, fis-7.22 p.m.

MINUTI

Il-Minuti tal-Laqgħa Nru. 4 li saret fis-6 ta' Diċembru, 1999 ġew konfermati.

  THE CHAIRMAN (Onor. Lawrence Gonzi):  Ninforma lill-Membri tal-Kumitat li l-whip ta' l-Oppożizzjoni, l-Onor. Joe Mizzi, talab biex l-Onor. Leo Brincat jiġi sostitwit mill-Onor. Karmenu Vella għaliex l-Onor. Leo Brincat qiegħed jippresjedi l-Kumitat tal-Kontijiet Pubbliċi llum.  

  Naħseb issa allura rridu naqbdu l-punti li konna ħallejna pendenti fl-aħħar laqgħa.  U allura nistieden lill-Ministru biex jagħmel il-kjarifiki.  Jekk nistgħu nimxu ma' l-ordni li hemm fil-Minuti aħjar.  

  ONOR. FRANCIS ZAMMIT DIMECH (Ministru għall-Ambjent):  Jiena kelli niddiskuti mal-consortium xi diversi punti li tqajmu f'dan il-Kumitat għaliex fl-aħħar mill-aħħar dan huwa wkoll kuntratt negozjat mal-consortium, inġib ir-reazzjoni tagħhom fuq il-punti kollha li qamu.  Fil-fatt qiegħed f'pożizzjoni li nipproponi emendi għall-kuntratt, se nqassam kopji tagħhom mill-ewwel, li fl-opinjoni tiegħi naħseb li jilħqu d-diffikultajiet diversi li qamu, forsi nispjegahom kollha f'salt jew waħda waħda skond kif wieħed jippreferi.  Ħa nipprova nispjegahom almenu  b'mod qasir kollha.  

  THE CHAIRMAN:  Jekk forsi tirrelatahom ma' l-artikli tal-kuntratt biex kull waħda minnhom jekk ngħidu qed naqblu u l-artiklu li għadu mhux approvat inkunu approvajnih, ikun aħjar.  

  ONOR. FRANCIS ZAMMIT DIMECH:  Fil-fatt anke l-mod kif qed nippreżentahom huwa naturalment b'riferenza għall-klawsoli tal-kuntratt.  L-ewwel emenda hi li mmedjatament wara l-paragrafu 2 tas-subklawsola 1 ta' klawsola 2 tal-kuntratt, jiġifieri 2.1.2, jiżdied paragrafu ġdid.  

  Hawnhekk id-diffikulta` li tqajmet fil-Kumitat hi li ladarba aħna qed ngħidu bħala policy tal-gvern li jekk inti għandek unit residenzjali għandek dritt tibdel it-titolu minn wieħed ta' 99 sena għandek dritt tagħmel konverżjoni f'titolu perpetwu u jekk ikollok it-titolu perpetwu naturalment isegwi skond il-liġi li tista' taqleb ukoll għal redemption taċ-ċens u allura ssir proprjetarju assolut, għandniex b'xi  mod nagħmlu projbizzjoni li dan ikun jista' jsir anke jekk l-Awtorita` ta' l-Ippjanar tippermetti wara li xi ħadd ikun akkwista flat, iċ-change of use.  Bi qbil mal-consortium nipproponi li biex dan ikun jista' jiġri jkun hemm bżonn il-permess ukoll tal-grantor tal-gvern.  Mela qed inżidu mhux biss is-saff ta' l-Awtorita` ta' l-Ippjanar imma l-gvern bħala gvern.  Qed nagħmlu dan għaliex qamet ħafna diffikulta` f'diskussjoni eżattament x'qegħdin nippruvaw nipprojbixxu.  Ħalli nagħti eżempju.  Jekk inti tibdel appartament f'uffiċċju tqum id-diffikulta` anke tradizzjonali taħt il-liġi tal-kera kif nafuha jekk uffiċċju tal-professjoni huwiex kummerċ jew le u servizzi, ma naħsibx li d-diffikulta` tkun tant fuq dawk.  U anke d-diskussjoni kif espressa, almenu ma tantx kienet fuq dik it-tip ta' konverżjoni imma jekk wieħed jibdilha a dirittura f'ħanut ta' bejgħ ta' oġġetti, jew anke ta' catering, u allura qed ngħidu li jekk ikun hemm bdil għal skop ta' retail sale of goods or a restaurant or bar, il-gvern irid jagħti l-kunsens tiegħu.  Mela dik hija l-ewwel emenda permezz ta' paragrafu (a) li għandi hawnhekk u li tolqot jew tkopri b'mod raġjonevoli diffikulta` li tqajmet f'dan il-Kumitat.

  THE CHAIRMAN:  Jien nixtieq li nimxu b'din l-ordni.  Jiġifieri dan kien wieħed mill-punti li kienu baqgħu pendenti mit-tieni laqgħa li kellna f'dan il-Kumitat u l-Ministru kien irriżerva li hu jressaq il-punti kollha li eventwalment joħorġu mil-laqgħat li l-consortium fil-fatt hekk għamel.  Nixtieq li nittrattawh mill-ewwel biex ngħidu:  Isma', mela dan il-punt huwa ssetiljat u nimxu għal xi ħaġa oħra.  Qed naqblu fuq hekk?  Jiġifieri l-emenda li l-Ministru qiegħed jipproponi għall-artiklu 2.1 u jidħol bħala s-sub-paragrafu 2.1.3 f'paġna 4 tal-kuntratt isolvi l-punt li kien qam dwar il-konverżjoni ta' residential unit f'post minn fejn ikun jista' jsir retail ta' prodotti, jew ta' restaurant jew ta' bar, biss bil-kunsens tal-gvern.  Qed naqblu fuq dan u għalhekk nistgħu ngħaddu għall-emenda li jmiss. 

  ONOR. FRANCIS ZAMMIT DIMECH:  F'paġna 11 tal-kuntratt insibu subartiklu  6.4.  Dwar dan kienet qamet id-diffikulta` - naħseb aktar bħala ortografija - dwar il-kliem "at the said yachting centre" fl-aħħarnett ta' dak il-paragrafu jekk tfissirx li xi individwi, jiġifieri min ikollu l-berths ikollu d-dritt b'xi mod fuq il-yachting centre.  Naturalment l-iskop kien dejjem għall-berths u biex nagħmluha ċara qed ngħidu li jiżdied il-kliem "in respect of berths held by such persons."  Jiġifieri qed ngħidu li meta jkun hemm trasferiment, min għandu l-berths naturalment jibqa' bil-berths, mhux min għandu l-berths ikollu xi titlu fuq il-yachting centre ukoll.  

  THE CHAIRMAN:  Hemm il-qbil?  Jidher li hawn qbil u nistgħu ngħaddu għall-emenda li jmiss.   

  ONOR. FRANCIS ZAMMIT DIMECH:  Emenda "c" tirrigwarda subartikli  8.1.3 u 8.1.4.   Dwar dawn is-subartikli kienet qamet il-famuża diffikulta` ta' jekk kemm-il darba x-xogħol fuq xi fażi partikolari fl-8.1.4 anke fuq it-totalita` tiegħu, jeċċedi t-termini ta' żmien li hawn stipulati fil-kuntratt, kif konna spjegajna fl-aħħar seduta, għandek penali ridotti għall-ewwel sitt xhur, għandek il-penali sħiħa għaż-żmien ta' wara u kellek ukoll miktub li jekk jiskadu ħames snin fuq it-terminu li hawn fil-kuntratt, kemm għall-fażi individwali jew anke għall-kuntratt fit-totalita` tiegħu, ikun hemm reċissjoni totali.  Diversi membri minn dan il-Kumitat, b'mod partikolari min-naħa ta' l-Oppożizzjoni, esprimew li ħames snin huwa perijodu twil wisq, jiena għandi l-kunsens tal-consortium li nipproponu emenda li dak it-terminu jinżel għal tliet snin.  U allura for the words five years wherever they appear there shall be substituted the words three years.  Jiġifieri r-reċissjoni tal-kuntratt f'każ li t-terminu jiġi skadut u jdum aktar minn tliet snin issa minflok ħames snin skadut, għandek l-effett anke tar-reċissjoni tal-kuntratt jew tal-parti tal-fażi jew tal-kuntratt kollu.

  THE CHAIRMAN:  Issa nfakkar lill-membri tal-Kumitat li dan l-artiklu, jiġifieri artiklu 8, konna ħallejnih sospiż, jiġifieri għad m'hemmx l-approvazzjoni ta' din il-klawsola.  Allura in vista ta' din l-emenda, nistieden lill-membri jiddikjaraw jekk issa nistgħux niddikjaraw dan l-artiklu kif emendat.  Jidher li hawn qbil u allura nistgħu ngħidu li dan l-artiklu kif emendat huwa approvat.

  ONOR. FRANCIS ZAMMIT DIMECH:  L-aħħar punt li qam, li wkoll għedt safejn naf jien l-intenzjoni kienet diġa' f'dak is-sens, huwa rigward il-livell ta' insurance, l-artiklu 19, jiġifieri paġna 22 tal-kuntratt, x'tip ta' insurance irid jagħmel l-emfitewta, jekk hijiex insurance biss tal-proprjeta` kontra loss or damage, kif indikata f'dak l-artiklu jew irridux inkopru wkoll liability in favour of third parties.  Fil-fatt il-proposta hawnhekk hi li artiklu 19 ikun rinumerat u jsir artiklu 19 subartiklu 1, biex imbagħad ikun hemm subartiklu miżjud, is-subartiklu 2, mela klawsola 19 tibqa' eżatt kif inhi pero` issir subartiklu 1.  Miegħu imbagħad jiżdied subartiklu 19.2 li jaqra hekk:

"The emphyteuta shall insure or cause to be insured in accordance with normal practice, third party legal liability for death or personal injury or loss of or damage to property arising out of the execution of the works contemplated in this Deed.".

Mela żidna subartiklu ieħor għat-third party liability.  

  THE CHAIRMAN:  Anke dan l-artiklu 19 kien sospiż u mhux approvat s'issa mill-membri ta' dan il-Kumitat.  Għalhekk, nistieden lill-membri tal-Kumitat jgħidu jekk għandhomx xi kummenti fuq din l-emenda.  L-Onor. Buhagiar.

  ONOR. CHARLES BUHAGIAR:  Mr Chairman, dak li huwa enumerat bħala subartiklu 19.1, waħda mill-obbligi ta' l-emfitewta hi that it shall furnish to the grantor at its request satisfactory evidence of all insurance covered.  Naħseb li din trid tapplika wkoll għal din it-tip ta' insurance mhux għall-insurance l-oħra biss, ċioe` l-aħħar sentenza allura jew l-aħħar żewġ sentenzi ta' subartiklu 19.1 iridu japplikaw ukoll għal subartiklu 19.2.

  ONOR. FRANCIS ZAMMIT DIMECH:  Bl-amment naħseb li m'għandniex ikollna diffikulta`; ma nafx is-Sur Zarb b'xi mod jistax jindika dan.  Tajjeb mela fis-subartiklu 19.2 nistgħu nżidu l-aħħar sentenza ta' subartiklu 19.. 

  THE CHAIRMAN:  Mela ma' l-emenda li għadu kif ippreżenta l-Ministru għandhom jiżdiedu l-kliem "The emphyteuta shall furnish to the grantor at its request satisfactory evidence of all insurance cover obtained by it pursuant to this article and the regular maintanance of such cover.  The interest of the grantor is to be duly noted on the policy".  Issa jew hekk jew alternattivament tiġi subartiklu 19.3.

  ONOR. FRANCIS ZAMMIT DIMECH:  Iva, fil-fatt naħseb li b'dan il-mod tiġi aktar neat; fil-fatt hawn l-Avukat Ġenerali u qed jiċċekkja. Ovvjament aħna ma konniex nafu li ma' artiklu 19 se tiżdied biċċa.  Dan għandu jkun l-obbligu ta' kollox hux hekk, jiġifieri għandna nagħmlu s-subartiklu 19.1 jieqaf fuq il-kliem "value thereof", jidħol is-subartiklu 19.2 u dawn iż-żewġ sentenzi jiżdiedu bħala subartiklu 19.3.  F'kull każ is-sentenza kif miktuba m'hijiex subartiklu, pursuant to this article.  
  THE CHAIRMAN:  L-emenda li jien se nirreġistra bħala approvata minn dan il-Kumitat x'se tkun?  Jiġifieri mela se jkun hemm 19.1 li tieqaf sa "the full value thereof", 19.2, il-paragrafu li għadu kif ippreżenta l-Ministru fl-emenda tiegħu u l-aħħar żewġ sentenzi jiġu 19.3 li allura jkopru ż-żewġ subartikli  preċedenti.  

  ONOR. FRANCIS ZAMMIT DIMECH:  Forsi nagħmel domanda lill-Attorney General.  L-aħħar sentenza "the interest of the grantor" hija suffiċjenti jew "the grantor/third parties as relevant"?  L-importanti li l-grantor jieħu l-kopja.  Tajjeb.
  THE CHAIRMAN:  Nitlob lill-Onor. Membri jgħiduli jekk nistgħux napprovaw issa dan l-artiklu as amended.  Jidher li m'hawnx oġġezzjoni u allura nistgħu nieħdu artiklu 19 bħala approvat. Hemm xi punti oħrajn li xtaqtu tqajmu? L-Onor. Charles Mangion.

  ONOR. CHARLES MANGION:  Fil-Minuti kien hemm ukoll il-mistoqsija li kont qanqalt fuq il-groundrent, jekk għandhiex issir relattivament ammont żgħir ta' groundrent fuq is-siti storiċi sempliċement għal skop ta' trasferiment ta' titlu għal 99 sena, u l-bulk tal-groundrent tkun imposta fuq is-siti li se jiġu żviluppati.  Dak kien il-parir li konna tajna wkoll anke qabel.  

  ONOR. FRANCIS ZAMMIT DIMECH:  Jekk il-Kumitat jaqbel fuq dan il-punt jista' forsi anke jixhed s-Sur John Zarb bħala l-konsulent finanzjarju tal-consortium  MIDI li segwa d-diskussjoni kemm fi żmien il-gvern preċedenti kif ukoll fiż-żmien preżenti.  Fil-fatt meta ċċekkjajna ma kenitx se ssir distinzjoni fiċ-ċens imma fil-kwestjoni tal-premiums, li mbagħad allura l-computations saru b'mod differenti.  Pero` billi huwa punt tekniku ħafna ...

  ONOR. CHARLES MANGION:  The end result effettivament kien li s-siti storiċi sempliċement ikollhom ċens jiggravahom relattivament nominali, sempliċement biex jassigura t-titolu legalment u l-bulk taċ-ċens kif ridott eċċ., amministrattivament bil-kriterji kollha tiegħu jkun impost fuq id-developing superficial area ta' l-artijiet.

  ONOR. FRANCIS ZAMMIT DIMECH:  Ninsab informat li l-kalkoli saru b'dan il-mod ad ogni modo, jiġifieri hawnhekk meta għandek rate of redemption saret b'dak il-mod.  Issa jekk trid spjega aktar dettaljata ...

  THE CHAIRMAN:  Hemm għalfejn spjegazzjoni ulterjuri jew biżżejjed hekk?  

  ONOR. CHARLES MANGION: Jien qed nifhem li qed jgħid li hekk se jsir effettivament.  Jaħseb li hu hekk għax il-kuntratt huwa somma globali taċ-ċens għas-siti.

  ONOR. FRANCIS ZAMMIT DIMECH:  Il-kuntratt huwa somma globali pero` qed ngħid li meta nħadem inħadem b'dik ikkonsidrata.  Il-kuntratt huwa dak li hawn miktub u li l-weightings meta saru anke meta dan il-punt qam fi żmien il-gvern preċedenti, kien sar aktar fuq il-kwestjoni ta' kif inħadmu l-premia milli fuq iċ-ċens.  Pero` imbagħad hawnhekk il-kuntratt jinkludi redemption rate per square meter  li kienet żammet dan il-weighting in mind.  

  ONOR. CHARLES MANGION:  Jiena nieħu l-kelma tal-Ministru.

  ONOR. FRANCIS ZAMMIT DIMECH:  Imma jekk trid xi spjega oħra ...  Waħda mir-raġunijiet prinċipali li xtaqt li s-Sur Zarb ikun preżenti għaliex żammejt f'moħħi din id-domanda.

  ONOR. CHARLES MANGION:  L-aktar ħaġa importanti li effettivament ikun hekk, li l-gvern x'ħin jirredimi ikun hemm il-verification u jkollu dan il-benefiċċju li jieħu aktar bir-redemption tal-groundrent.

  ONOR. FRANCIS ZAMMIT DIMECH:  Hekk hu.

  THE CHAIRMAN:  Qed nifhem li anke dan il-punt ġie ċċarat.  Jekk qed nifhem sew dan ifisser li issa l-mistoqsijiet kollha ġew iċċarati.  L-Onor. Charles Buhagiar.

  ONOR. CHARLES BUHAGIAR:  Mill-Minuti joħroġ li fid-diskussjoni li kellna fuq artiklu 8, il-Ministru kellu jinformana dwar il-phasing ta' l-upgrading tax-xogħol infrastrutturali.  Il-Ministru kellu jiċċekkja mad-dipartiment u jinformana fuqu.  

  ONOR. FRANCIS ZAMMIT DIMECH:  Mad-dipartiment għamilt il-verifika u d-dipartiment li jagħmel huma l-impenji li kienu saru diġa` qabel, jiġifieri x'tip ta' infrastruttura jrid joffri, hemm ukoll dawk id-diamonds li ndikajna fit-time-bars li ppreżentajt hawnhekk li huma dati li naturalment qed jorbtu lill-gvern għax-xogħlijiet li jrid jagħmel jew l-entitajiet pubbliċi mill-qasam infrastrutturali, pero` m'għandekx imbagħad further breakdown ta' dawk it-timeframes għas-sempliċi raġuni li dawn iridu jiġu koordinati ad ogni modo mal-consortium waqt li x-xogħol ikun għaddej.  Li se jkun hemm huwa monitoring team bejn il-gvern u l-consortium biex naraw u nassiguraw li l-fażijiet kollha kif indikati fil-kuntratt jimxu mat-timeframes kollha li hemm fil-kuntratt kemm min-naħa tal-consortium, kemm il-backup kollu li huwa meħtieġ bħala gvern jew bħala entitajiet pubbliċi.  

  ONOR. CHARLES BUHAGIAR:  Jiġifieri l-gvern sal-lum m'għandux programm ta' kif se jsir ix-xogħol ta' upgrading infrastrutturali.  Din kienet id-domanda oriġinali.  

  ONOR. FRANCIS ZAMMIT DIMECH:  Jekk bi programm wieħed jifhem li għandna diġa` time-bars u f'kull data x'se jsir le, jiġifieri bis-sub-divisions, jekk nifhmu pero` li nafu l-cut-off dates li għandu ​d-developer u li aħna marbutin bihom iva.  Jiġifieri aħna nafu sa liema dati rridu nagħmlu l-upgrading li jiddependi minna għax kif nafu, hemm upgrading infrastrutturali li se jsir mill-consortium stess.  

  ONOR. CHARLES BUHAGIAR:  Jiġifieri li jaf il-gvern huwa l-bżonnijiet tal-consortium f'dak li huwa upgrading ta' servizzi infrastrutturali, x'inhuma l-bżonnijiet tal-consortium hekk kif huma jiġu biex iwettqu l-fażijiet tagħhom.  Pero` il-gvern ma jafx meta x-xogħlijiet ta' upgrading effettivament se jsiru u kif se jsiru, jiġifieri jekk hemm bżonn ta' upgrading tas-servizzi ta' l-ilma u tad-drenaġġ, ma jafx kif se jsiru, jistgħu jsiru wieħed wara l-ieħor imma dan it-tip ta' programmar għadu ma sarx. 

  ONOR. FRANCIS ZAMMIT DIMECH:  M'iniex qed ngħid li ma jafx il-kwantita` ta' infrastruttura li hemm bżonn għaliex nafu per eżempju l-upgrading kemm trid iżżid il-power mil-lat elettriku jew x'mains trid aħjar għall-ilma biex nagħtu eżempji bħal dawn.  U dawn il-kalkoli saru u jeżistu.  

  ONOR. CHARLES BUHAGIAR:  Ħalli ngħidlek għalfejn qed nagħmel din id-domanda.  Qed nagħmel din id-domanda għaliex  għandek servizzi infrastrutturali li diġa` huma partly privatised u jista' jkun li jkunu privatizzati kollha, bħall-Maltacom, u allura ma jibqax aktar imbagħad il-gvern responsabbli biex jipprovdi dawk is-servizzi infrastrutturali.  Issa kif inhu drafted il-kuntratt l-onus ta' l-upgrading tas-servizzi infrastrutturali qiegħed fuq il-gvern.  Allura x'jiġri f'każ bħal dan?  Aħna qed nitkellmu fuq span ta' 20 sena u f'20 sena jista' jkun hemm mhux biss is-servizz tat-telephone li jiġi privatizzat imma jista' jkun hemm l-ilma, id-drenaġġ jew xi ħaġa oħra.  Kif jista' l-gvern allura jassigura li se jagħti dawn is-servizzi lill-consortium - f'dan il-kuntratt qed jidħol il-gvern responsabbli għall-upgrading tas-servizzi infrastrutturali  - meta dawn jistgħu ma jkunux tiegħu, ikunu ta' xi korporazzjoni privata?

  ONOR. FRANCIS ZAMMIT DIMECH:  Il-prinċipji li ssegwi f'dan ir-rigward huma dawn.  Fejn diġa` għandek entitajiet li huma persuni ġuridiċi indipendenti mill-gvern, dawk naturalment se jidħlu f'rabta kontrattwali mal-gvern biex ikopru lill-gvern fl-obbligi tiegħu. Jiġifieri qed ngħid b'mod partikolari għall-Korporazzjoni Enemalta, għall-Korporazzjoni għas-Servizzi ta' l-Ilma u għal Maltacom.  Fejn għandek dipartimenti li huma parti mill-istruttura tal-gvern naturalment m'għandekx bżonn obbligi kuntrattwali magħhom u jekk ikollok xi servizz li huwa llum purament governattiv li għada pitgħada jiġi jew korporazzat jew privatizzat, inti huwa f'dak il-mument li mbagħad tara x'obbligi għandek, mal-pajjiż kollu mhux biss fuq dan il-proġett, u tara fil-handover u fil-kuntratt li tinnegozja kif tkopri lilek innifsek.  Pero' dawk li diġa` anke jekk huma totalment tal-gvern, bħalma huma l-korporazzjonijiet, pero` xorta ġuridikament diġa` huma indipendenti mill-gvern, se nkopru lilna nfusna b'kuntratti magħhom.  

  ONOR. CHARLES BUHAGIAR:  Jiġifieri l-gvern se jorbot lill-korporazzjonijiet bil-phasing tal-proġett, ċioe` li huma jagħmlu xogħlijiet ta' upgrading skond il-phasing tal-proġett, u għalhekk id-domanda tiegħi, għalhekk jiena għedt li dan il-programm qisu ma jeżistix għaliex biex inti tagħmel dan it-tip ta' kuntratt li qed tgħid inti, trid bilfors tkun taf x'tip ta' upgrading trid tagħmel u meta, mhux meta se tasal, meta se tagħmel ix-xogħlijiet.

  ONOR. FRANCIS ZAMMIT DIMECH:  Il-gvern għamel il-kalkolu tal-kwalita` ta' upgrading li hemm bżonn, meta huwa wkoll marbut mal-phasing tal-consortium.  Jiġifieri inti m'intix obbligat twassal servizz jekk għall-argument il-phasing .... Tinsiex li l-consortium għandu options ukoll  fil-phasing.  Se jkun hemm koordinazzjoni mal-consortium, jekk għall-argument Manoel Island ċerti servizzi - biex nieħu l-eżempju ta' Manoel Island - għandek bżonnhom ħames snin oħra, allura taħdem li tkun lest sa ħames snin oħra, jekk għandek bżonnhom sitt snin, seba' snin oħra, għaxar snin oħra, taħdem b'dak il-phasing, salv li l-gvern jista' jkollu ħafna mis-servizzi lesti anke qabel għax il-gvern jista' jagħmel hekk ukoll.  U ħafna minn dawn is-servizzi fil-fatt se jkunu servizzi provduti meta tkun qed issir il-link-road tal-Gżira, għaliex jagħmel sens li s-servizzi ta' infrastruttura tgħaddihom minn dik l-istess triq jew f'servizzi marbuta ma' dik l-istess triq, u allura l-probbabilta` hi li l-gvern jantiċipa bil-quddiem sew anke d-dati li hemm bżonn li jlesti s-servizzi.  U hemm ħafna raġunijiet.  Għaliex la r-responsabbilta` finanzjarja hija fuq il-gvern, aħna nippreferu li ma nħallux sitwazzjoni fejn l-ispiża tista' tikber iktar mill-kalkoli attwali, biex nagħti eżempju wieħed.  Jiġifieri dan il-phasing se jsir b'koordinazzjoni bejna u l-consortium.  

  ONOR. CHARLES BUHAGIAR:  Semmejt l-ispiża ta' l-upgrading infrastrutturali.  Ma niftakarx jekk kontx irrispondejtni meta tkellimna fuqha din, pero` l-ispiża ta' upgrading tas-servizzi infrastruttuali, jinkludi biss xogħlijiet on site jew anke xogħlijiet off-site jiġifieri?  Nieħdu l-aktar każ ċar li jiġini f'moħħni.  Biex tagħmel upgrading fis-sistema tad-drenaġġ ġewwa dik l-area trid tagħmel ħafna xogħlijiet oħrajn off-site, trid tagħmel xogħlijiet f'pumping stations li qegħdin 'il bogħod minn hemmhekk, m'għandhom x'jaqsmu xejn mas-site li qed nitkellmu fuqha.  Il-kalkoli ta' l-upgrading infrastrutturali ħa in konsiderazzjoni x-xogħlijiet li jsiru off-site?  

  ONOR. FRANCIS ZAMMIT DIMECH:  L-informazzjoni tiegħi hija li ħadu in konsiderazzjoni l-fatturi rilevanti kollha, inkluż l-off-site wkoll.  

  THE CHAIRMAN:  Qed nifhem li hekk ġew imwieġba l-mistoqsijiet kollha u allura ġew iċċarati l-punti kollha li kellhom jiġu ċċarati.  Dan ifisser ukoll li għandna l-artikli kollha tal-kuntratt approvati minn dan il-Kumitat.  Skużawni, qed jgħiduli li artiklu 25 kien ġie pospost.  

X'kienet id-diffikulta` dwar artiklu 25?  

  ONOR. CHARLES MANGION:  Dan l-artiklu jitkellem dwar l-eżenzjoni mill-boll.  Min-naħa tagħna aħna ma naqblux fil-prinċipju ma' l-eżenzjoni mill-boll.  

  ONOR. FRANCIS ZAMMIT DIMECH:  L-ewwelnett jirriżultali li l-eżenzjoni mill-boll kienet diskussa u qatt ma kienet kwestjoni ta' kontenzjoni anke preċedentement ...

  ONOR. CHARLES MANGION:  Kienet diskussa dejjem, pero` ma kienx hemm qbil fuqha.  

  ONOR. FRANCIS ZAMMIT DIMECH:  Jien qgħadt attent xi ngħid; fil-fatt għedt li kienet diskussa mhux li kien hemm xi dokument iffirmat.  Kienet diskussa u ma jirriżulta minn imkien li kienet xi issue ta' contention bejn il-consortium u l-gvern preċedenti.  Naturalment deherilna li meta għandek kuntratt ta' din l-entita` ma jagħmilx sens li tipprova toqgħod tiġbor il-boll ukoll għaliex ifisser li tkun qed iżżid upfront payment ta' enti mhux żgħira fuq il-consortium li naħseb li l-interess nazzjonali veru huwa li narawh jibda x-xogħlijiet fuq il-kuntratt fit-totalita` tiegħu għax naturalment l-ispin-offs ekonomiċi għall-pajjiż u allura anke għall-gvern, apparti l-pajjiż b'mod ġenerali, u hija parti mill-pakkett tan-negozjati, li jiena fhimt li dak kien l-ispirtu tad-diskussjonijiet dejjem.  

  ONOR. CHARLES MANGION:  Just biex nikkjarifika.  Effettivament kien hemm it-talba min-naħa tal-consortium dwar l-eżenzjoni mill-boll u nistgħu ngħidu li d-diskussjonijiet kienu waqfu hemmhekk għax imbagħad ma baqgħux isiru diskussjonijiet sussegwentement.  Pero` min-naħa tagħna llum qegħdin ngħidu li ma naqblux li jkun hemm eżenzjoni mill-boll li jekk m'iniex sejjer żball huwa ta' madwar Lm4 miljun.  

  ONOR. FRANCIS ZAMMIT DIMECH:  Forsi qed nispjegaw b'enfasi differernti x'ġara taħt il-gvern preċedenti għax din kienet diskussa u ma jirriżultalniex li kien hemm xi nuqqas ta' qbil dwarha.  Naturalment min-naħa tal-consortium MIDI kien segwa - hawn in-nies preżenti kollha hawn - uaħna fhimna, li dan l-ispirtu tal-Minuti preċedenti, li kienet parti mill-pakkett totali.  Naturalment mhux kull talba tiġi milqugħa.  F'ħin minnhom il-consortium kien qed jgħid għandhomx jeħlu l-ispejjeż tan-nutar fid-dipartiment ta' l-artijiet.  Għandhomx dawn ikollhom id-dritt li jqabdu nutar huma. Probabbli t-talba saret ukoll fi żmien il-gvern preċedenti.  Aħna għedna li għandna prattika li għalkemm normalment min jieħu ċens mingħand ħaddieħor, għandu dritt iġib in-nutar tiegħu, aħna għandna l-prattika li mhux biss nimponu li jkun n-nutar tagħna imma li niġbru l-fees kollha.  Jiġifieri dan tinnegozja.  Il-pakkett kollu għedna li l-boll ikun eżentat, il-fees tan-nutar iħallsuhom.

  ONOR. CHARLES MANGION:  Irrid nerġa' ntenni, aktar għall-preċiżjoni.  Going back sena ilu ssemmiet tal-boll u l-aħħar talbiet kienu kemm li jkunu designated area l-liċenzja tal-casino u l-eżenzjoni mill-boll.  Dawn kienu tliet items li kienu baqgħu ma ġewx konklużi jew kienx hemm qbil fuqhom.  Kien hemm it-talba li mhux ma ġewx diskussi imma ma kienx hemm il-qbil finali fuqhom.   (Interruzzjonijiet)  Il-Ministru qed jagħti l-ispjegazzjoni tiegħu, pero` aħna qegħdin ngħidu at this stage rigward dak il-punt m'hawnx qbil min-naħa ta' l-Oppożizzjoni dwar l-eżenzjoni mill-boll. Ħalli ma tiftiehemx li dak iż-żmien kien hemm il-ftehim, kien hemm l-aċċettazzjoni jew ingħatat din l-eżenzjoni, aktar għall-preċiżjoni qed ngħid issa.  

  ONOR. FRANCIS ZAMMIT DIMECH:  Billi huwa parti mill-pakkett finanzjarju jekk il-Kumitat jaqbel, nixtieq forsi s-Sur Zarb jgħidilna x'jaf fuq dan il-punt partikolari.  

  THE CHAIRMAN:  Il-Kumitat jaqbel?

  ONOR. CHARLES MANGION:  Jista' jispjega kemm irid imma kien hemm ukoll il-minuti.  Allura nġibu l-minuti wkoll!  Fl-aħħar kollox kien minuted, nistgħu nġibu l-ittri tar-rikjesta ...

  ONOR. FRANCIS ZAMMIT DIMECH:  L-analisi tal-minutes qed naqblu dwarha.  Il-punt kien issemma', imkien m'hemm indikat li kien hemm in-nuqqas ta' qbil jew li huwa riżervat ...

  ONOR. CHARLES MANGION:  Jekk kien hemm it-talba u m'għandekx risposta ma tistax tgħid jekk kienx hemm nuqqas ta' qbil jew le!

  ONOR. FRANCIS ZAMMIT DIMECH:  Naturalment tapprezza li jiena fhimt li kien hemm il-punti pendenti li fhimt li kien hemm u li ma kienx hemm din ukoll għax kieku kont inġib il-Minuti u anke dokumenti oħrajn li jista' jkun hemm fuq dan l-aspett.  Jiena nixtieq li jkun hemm din l-ispjega anke għar-record, imbagħad wieħed jiddiskuti.  Wara kollox, naħseb il-punt illum hu għandniex naqblu issa fl-aħħar ta' Diċembru 1999 li l-kuntratt bħala pakkett totali kif ġie negozjat - biex nużaw il-frażi li wżajna fil-bidu ta' dawn il-laqgħat kollha taħt tliet saltniet - huwiex pakkett globalment tajjeb jew le.  Issa kull gvern jista' - preċedenti, attwali, futur - jgħid:  Isma', nistgħu naqbdu u mmorru nerġgħu fuq iċ-ċens u nżiduh u nagħmluh id-doppju.  Fl-aħħar mill-aħħar il-gvernijiet iridu jsibu l-bilanċ biex tinnegozja bħala dħul għalik u bejn li proġett bħal dan ikun feasible u jirnexxi.  Aħna naħsbu li at this moment in time dan huwa, u b'rifless fuq kulħadd nerġa' ngħid, għax naħseb li jekk hawn kuntratt li mexa' b'mod mhux partiġġjan huwa dan u hekk għandna nżommuh sa l-aħħar.  Jekk hawn kuntratt li jirrifletti pakkett tajjeb għal kulħadd, inkluż il-consortium għaliex dawn mhux qed jagħmluh għal skop filantropiku, u inkluż fuq kulħadd il-pajjiż għax l-ispin offs li jrid jirrendi,  huwa dan il-kuntratt li kif huwa negozjat minn kulħadd, il-gvern preżenti u preċedenti nklużi, naħseb li hawn pakkett tajjeb għal pajjiżna.  M'għandniex għalfejn inżidu ma' dan il-pakkett il-boll ukoll.  Nixtieq li dan il-punt jispjega ftit aktar dwaru s-Sur Zarb.

  THE CHAIRMAN:  L-Onor. Dalli.

  ONOR. JOHN DALLI (Ministru tal-Finanzi):  Jiena xtaqt nagħmel kumment żgħir fuq dan.  Illi meta wieħed qed jitkellem fuq boll, f'dawn iċ-ċirkostanzi f'din l-entita`, wieħed irid jarah bħala element minn formola sħiħa.  Din ma tistax u naħseb li ma jkunx fair li tiddiskuti dawn l-affarijiet f'iżolament ta' waħda mill-oħra imma trid taraha fil-globalita' ta' xi ftehemt għax finalment jekk wieħed jesiġi l-boll, allura kien ikun hemm pressjoni biex jitnaqqsu xi affarijiet oħra li jkun hemm fil-kuntratt.  Dan huwa l-bilanċ li wieħed irid iżomm.  Wieħed ikollu quddiem għajnejh kemm min-naħa tal-consortium x'inhuma l-elementi li jagħmlu l-proġett feasible u min-naħa tal-gvern x'inhuma l-elementi li għalih huma importanti wkoll.  Naturalment jekk wieħed joqgħod jgħid:  Ħa nżid din il-biċċa u ħa nżid din  il-biċċa, dawn ma jsirux bil-biċċiet.  Inti tara finalment is-somma totali tal-kont tiegħek x'se jkun u finalment lejn it-total tħares.  Issa jekk hux il-boll zero u ħaġa oħra fuq hija Lm4 miljuni, jekk hux ta' fuq hija zero u l-boll Lm4 miljuni, ma jagħmlux differenza. Għax għall-kosmetika mbagħad tista' toqgħod tifrex iċ-ċifri kif trid, imma finalment anke aħna hawnhekk irridu naraw it-total input li se jkun hawn u ma naħsibx li jkun tajjeb li noqogħdu ngħidu għax dik l-element kemm hu, irridu naraw kollox.  Għax nerġa' ngħid, meta wieħed qed jinnegozja żgur li t-total.  Naħseb li l-ħbieb tiegħi kienu f'negozjati ta' dan it-tip u jafu daqsi li ħadd ma joqgħod jinnegozja biċċa biċċa, element element ta' kuntratt l-aktar fejn jidħlu x'wieħed se jħallas, imma dawn l-elementi kollha jaqbdu biċċa karta, jaraw it-total kemm hu u jgħidu:  Issa dan it-total feasible jew mhux?  Issa kif it-total imbagħad ikun imqassam bejn ħaġa u oħra, ħafna drabi huwa mmaterjali u kosmetiku.  Anke tal-boll, ngħid għalija, kieku hemm boll ta' Lm4 miljuni, ngħid:  Ara, kemm se nkun bravu s-sena d-dieħla se jkolli Lm4 miljuni oħra se jidħlu fir-revenue tal-gvern.  Imma mhux dawk l-oġġettivi ta' dan l-eżerċizzju; l-oġġettiv hu li jkollna proġett li jkun fattibbli min-naħa tal-gvern u jkun vijabbli min-naħa ta' l-operaturi.  Issa wasalna f'dak il-livell jew le?  

  THE CHAIRMAN:  L-Onor. Charles Mangion.

  ONOR. CHARLES MANGION:  Aħna qed niddiskutu artiklu 25 li huwa l-aħħar wieħed mill-artikli kollha.  Naħseb li  matul il-proċess kollu kollha eżaminajnihom individwalment u approvajnihom individwalment.  Jiġifieri bħala entita`, jekk m'iniex sejjer żball minn 25 hemm 24 li ġew approvati, ġew issuġġeriti ċerti emendi u effettivament ġiet l-approvazzjoni.  Jiġifieri d-diskussjoni fuq il-pakkett qua pakkett saret bl-aktar mod pożittiv, mingħajr l-ebda mod partiġġjan u allura jiġifieri naħseb li rridu niffukaw aħna li qegħdin niddiskutu artiklu 25. Din in-naħa ssollevat il-punt li l-eżenzjoni mill-boll ma taqbilx miegħu.  Fl-aħħar  mill-aħħar f'ħafna negezjati, speċjalment bejn entitajiet privati, jiddiskutu l-pakkett finanzjarju dejjem pero` l-aħħar diskussjoni tkun jekk ikunx hemm eżenzjoni mill-boll għax kulħadd jaf l-obbligu li l-boll jew it-taxxa tal-capital gains jew spejjeż oħra jkunu jridu jitħallsu.  Jiġifieri li qegħdin niddiskutu hawnhekk l-aħħar paragrafu ta' dan il-pakkett sħiħ.  

  THE CHAIRMAN:  Il-Kumitat jixtieq isejjaħ lis-Sur Zarb?  

  ONOR. CHARLES MANGION:  Ma nsib l-ebda oġġezzjoni.

  THE CHAIRMAN:  Pero` mingħajr ma nikkumplikaw l-affarijiet ħalli llum nippruvaw nagħlqu u nkunu nafu l-pożizzjoni tal-Kumitat fuq dan il-kuntratt.

  ONOR. FRANCIS ZAMMIT DIMECH:  Li nixtieq ngħid ukoll qabel xejn li dan kien pakkett totali li jirriżultali wkoll li kien hemm anke ittra fi żmien il-gvern preċedenti fejn kienet intbagħtet lill-Prim Ministru li telenkalu l-punti prinċipali kif diskussi u kien hemm anke endorsement tal-pakkett kif negozjat f'dak l-istadju.

  ONOR. CHARLES MANGION: Ħa niddevjaw id-diskussjoni.  Dak il-pakkett li kien ġie suġġerit kien xi ħaġa mill-bidunett qabel ma bdew id-diskussjonijiet attwali, artiklu artiklu, inkluż din ta' l-eżenzjoni mill-boll jiġifieri.  Semai allura se jkollna nġibu l-Minuti ta' l-1998.  Ma naħsibx li huwa rilevanti.

  THE CHAIRMAN:  Ma naħsibx.  Fl-aħħar mill-aħħar sinjuri, aħna qegħdin niddiskutu kuntratt li għandna quddiemna u li dan il-Kumitat għandu l-biċċa xogħol li jiddikjara jew approvazzjoni unanima tiegħu jew inkella m'hemmx approvazzjoni unanima.  Issa din hi l-konklużjoni finali ta' l-eżerċizzju li għamilna.  Jiena ndikajt mill-bidunett tal-laqgħat ta' dan il-Kumitat li se nitlob votazzjoni fuq kull artiklu u mbagħad nagħmel mistoqsija finali fuq il-kuntratt sħiħ għaliex bniedem jista' ma jaqbilx ma' artiklu pero` imbagħad fil-kuntest sħiħ tal-kuntratt japprova l-kuntratt.  Jiġifieri jonqosni nagħmel dik il-mistoqsija.  La qam dan il-punt, jekk il-membri ta' dan il-Kumitat jixtiequ x-xiehda tas-Sur Zarb għall-kjarifika qabel ma jiena npoġġi l-mistoqsija finali fuq dan l-artiklu, imbagħad il-mistoqsija fuq il-kuntratt, allura nagħmlu hekk.

  ONOR. CHARLES MANGION:  Ħalli nagħmel mistoqsija.  Allura effettivament għad-deċiżjoni ta' dan il-Kumitat, x'se ikun jgħodd?  Li kien hemm qbil fuq 23 artiklu u fuq tnejn ma kienx hemm qbil?  Għaliex ma tistax tgħid li l-kuntratt ġie approvat unanimament in toto, biex noqogħdu attenti x'irridu nissottomettu.

  THE CHAIRMAN:  Jiena jonqosni mistoqsija fuq l-artiklu 25 biex ikun irreġistrat ġie jew ma ġiex approvat jew ma ġiex approvat, anke jekk għall-argument artiklu 25 ma jiġix approvat, xorta npoġġi l-mistoqsija fuq il-kuntratt sħiħ finali għaliex il-membri ta' dan il-Kumitat jistgħu ma jkunux qed jaqblu ma' dettall ta' artiklu pero` jkunu qed jaqblu mal-kuntratt sħiħ.  Din hija l-istess proċedura li nużaw fil-Kumitat tal-Kamra, li tista' tivvota kontra artiklu jew kontra emenda jew kontra subklawsola, tkun xi tkun, pero` imbagħad finalment wieħed japprova t-Tielet Qari tagħha.  Għalhekk aħna għedna li se nużaw l-istess proċedura li tintuża fil-Kumitat tal-Kamra kollha.

  ONOR. CHARLES MANGION:  Mr Chairman, jiddispjaċini pero` ma naqbilx li għandha tiġi segwita din il-proċedura.  Naħseb li għandu jiġi minuted u suġġerit lill-Kamra effettivament dak li attwalment ikun ġara, li dan il-kuntratt hemm qbil unanimu fuq il-maġġoranza sħiħa ta' l-artikli salv għal artiklu 25, u nieqfu hemmhekk.  

  THE CHAIRMAN:  Imma bir-rispett kollu l-Kumitat ma jirrapportax lill-Kamra fuq il-qbil ta' maġġoranza jew minoranza ta' artikli; ir-rapport lill-Kamra jrid ikun jew ġie approvat il-kuntratt b'emendi, jew il-kuntratt ma ġiex approvat unanimament għaliex il-liġi tgħid li jekk jiġi approvat unanimament irid isir rapport definittiv lill-Kamra f'dan is-sens, jekk m'hemmx approvazzjoni tal-kuntratt unanimu, allura r-rapport lill-Kamra jkun li m'hemmx approvazzjoni unanima daparti tal-Kumitat.  Din hi l-pożizzjoni, dejjem skond il-liġi.  

    Issa nitlob lis-Sur Zarb biex jagħti l-kummenti tiegħu jekk jista' jkun fil-qosor mingħajr ma ntawlu wisq fuq dan il-punt esklużivament li qam.  

  ONOR. FRANCIS ZAMMIT DIMECH:  A skopijiet ta' records irridu ngħidu li s-Sur John Zarb huwa l-konsulent finanzjarju tal-consortium MIDI u kien parti pjuttost kostanti u kruċjali wkoll fin-negozjati kemm mal-gvern preżenti kif ukoll mal-gvern preċedenti.  Forsi jagħmel il-punt dwar x'impatt kellu fuq in-negozjati u fuq il-pakkett totali maż-żewġ gvernijiet.  

  IS-SUR JOHN ZARB (Konsulent Finanzjarju tal-consortium MIDI):  Biex nispjegaw kif żvolġa ruħu, l-eżenzjoni mit-taxxa kienet miftehma qabel l-1996 fit-taħdidiet li kienu saru dak iż-żmien u ttieħdet in konsiderazzjoni allura meta ġie miftiehem il-prezz ta' l-art.  Meta wara l-1996 saru offerti ġodda mill-consortium lill-gvern, il-consortium elenka t-tibdiliet li kien ippreparat li jagħmel in return for a perpetual title u għamilha ċara li kondizzjonijiet oħra riedu jibqgħu kostanti kif kienu qabel.  Li kien għamel ukoll il-consortium kien li elenka f'dik l-offerta l-benefiċċji li se jkollu l-gvern minn dan il-kuntratt kemm diretti bħala premium u anke indiretti bħala bolla, stamp duty u ntrojti minn oġġetti oħra li jolqtu l-finanzi tiegħu.  Aħna konna qed nassumu li din l-istamp duty emexption kienet se tibqa' hemmhekk.  Towards the end of the negotiations l-Onor. Mangion, kif spjegajt ċar issa, kien qal:  Le, din m'hijiex  skond il-policy tal-gvern u aħna ma naqblux magħha.  Aħna ktibna lill-Onor. Mangion u għamilnieha ċara li skond aħna din kienet parti essenzjali mill-offerta, jirriżulta minn dawn l-affarijiet ...  Aħna għalina mhux importanti jekk tagħmlux stamp duty jew le, imma l-offerta finali hija tant, aqsmuha kif tixtiequ intom.  Minn dak il-punt, kif qal l-Onor. Mangion, l-affarijiet waqfu u ħallejnieha mdendla.  Jien nixtieq nikkonferma dak li qal l-Onor. Mangion, imma nixtieq inżid ukoll li meta taraw l-offerta tagħna li kienet ġiet aċċettata mill-Kabinett qabel ma kont deputat int biex tgħinna fin-negozjati, kien ċara li dik l-offerta kienet  on the basis of the continuation of the existing conditions.  Dik hija ċarissima, u anke hemm mhux biss il-kondizzjonijiet tagħna imma anke elenku ta' l-introjtu tal-gvern minn dan iċ-ċens kollu, li kienet ċara li m'hemmx stamp duty fuq il-lease.

  ONOR. FRANCIS ZAMMIT DIMECH:  Jiġifieri dejjem rajtu l-pakkett kollu, jekk qed nifhem tajjeb.  Jiġifieri pre-1996 - ninkluduha ħalli nkunu fair - 1996 to 1998, u 1998 onwards.

  IS-SUR JOHN ZARB:  Dan kien il-punt serju li baqa' pendenti bejna u bejn l-Onor. Mangion u fil-fatt l-aħħar azzjoni tagħna qabel l-elezzjoni ta' l-1998 kienet ittra lill-Onor. Mangion fejn spjegajnielu dawn il-punti u, kif qal hu stess, ma kienx hemm ċans li l-argument jiżvolġi ruħu iktar, u baqgħet din il-pożizzjoni.

  ONOR. FRANCIS ZAMMIT DIMECH:  Imma apparti x'ġara dakinhar, imbagħad il-kalkoli finanzjarji min-naħa tagħkom fid-diskussjonijiet kienu jippresupponu li l-outlays tagħkom huma dawk l-outlays ibbażati fuq total "X".  

  IS-SUR JOHN ZARB:  Jekk tmorru lura fuq il-korrispondenza anke mal-gvern ta' qabel, f'Mejju 1994, meta konna qed ninnegozjaw kienu saru a number of submissions fuq dawn il-punti.  Il-gvern kien qabel li jkun hemm exemption mill-istamp duty, imbagħad in-negozjati prosegwew fuq dik il-bażi u meta fl-aħħar, around June 1994, intlaħaq il-ftehim fuq il-prezz kien dejjem on the presumption diġà li mhux se jkun hemm boll.  Aħna bqajna ninnegozjaw fuq il-bażi tat-total amount.

  ONOR. CHARLES MANGION:  Joħroġ ċar li din kienet it-talba - m'iniex qed ngħid li le - min-naħa tal-consortium.  Naħseb li s-Sur Zarb ikkonferma bl-iktar mod ċar li reġa' kien hemm rikjesta li għaddewha lill-Kabinett permezz tiegħi bħala chairman dwar dan il-punt għax intqal ċar u tond li dakinhar ...

  ONOR. FRANCIS ZAMMIT DIMECH:  GĦall-korrettezza, naħseb li qed jgħid li kienet daqsxejn iktar minn darba hux hekk?  Il-consortium qed jgħid:  Jien il-cost tal-proġett tiegħi vis-a-vis il-gvern huwa "X".  Meta qed jara kemm se joħroġ,  jikkalkolahom kif jikkalkolahom, qed jara dak it-total li hu se jgħaddi lill-gvern.  Mela hu qed jgħid:  Issa ma' dak it-total iżżidlix, jew jekk trid iżżidli l-boll żiduli u naqqasuli pro-rata miċ-ċens fis-sena, għax jien "dan" huwa t-total li se nagħti bin-negozjati, fil-kontest tal-pakkett totali.  Jiġifieri naħseb li anke s'issa aħna nistgħu nerġgħu niltaqgħu u noqogħdu nerġgħu naħdmu s-somom differenti, imma t-total se jibqa' l-istess.  U x'vantaġġ ikun dak li noqogħdu nagħmlu l-kalkoli?  It-total miftiehem abbażi tal-pakkett ta' x'għandu jieħu l-gvern bħala kumpens ta' l-art u naturalment il-consortium irid jikkalkola li l-proġett ikun feasible.  GĦax jien nerġa' ngħid li you can flog kuntratt billi toqgħod iżżid fuqu u tgħid:  "Kemm aħna bravi, ħalli nżidu Lm2 miljun oħra jew Lm4 miljun oħra" kif qal il-Ministru tal-Finanzi.  Kien hemm min kien jirraġuna hekk fil-passat u l-kuntratt imbagħad ma jsirx u minflok win win situation inkunu lose losse kulħadd.

  ONOR. CHARLES MANGION:  Naħseb li għandu żball il-ministru għax fl-1996 il-premium kien se jitla' madwar Lm28 miljun - jikkorreġini - u effettivament wara d-diskussjonijiet tela' għal madwar Lm40 miljun, apparti ż-żieda fiċ-ċens, jekk se noqogħdu nidħlu f'dan il-mertu.  Il-punt huwa li meta konna fil-gvern konna qed inħarsu lejn l-interess tal-gvern.  Ovvjament min-naħa tal-consortium ma nippretendix li ma jħarisx lejn l-interessi tagħhom, dak huwa xogħolhom.  Aħna min-naħa tagħha ħassejna li għandna nħarsu lejn l-interessi tal-gvern.  Nieqfu hawnhekk, dik hija s-sitwazzjoni.

  ONOR. FRANCIS ZAMMIT DIMECH:  Naqblu, imma l-interess tal-gvern jinkludi wkoll li l-proġett jibqa' feasible u li tagħmel il-pakkett totali.  U jekk illum il-pakkett totali, anke għaliex naturalment kien hemm il-konsiderazzjoni tal-fatt li se jkollok iċ-ċens mibdul għal wieħed perpetwu, allura l-premiums kienu phased b'mod differenti u l-prezz għola u llum naturalment saret il-varjazzjoni ta' dan kollu, huwa dejjem pakkett totali.  Dan l-argument kollu.  Issa jekk noqogħdu ngħidu:  Issa f'dan il-pakkett inżidu l-boll, naturalment trid taqtgħu minn x'imkien ieħor.  Il-gvern, fl-interess nazzjonali jara li huwa pakkett sodisfaċenti, pakkett li jagħmel unur lil kull min kien involut fin-negozjati tiegħu, inkluż il-gvern preċedenti, u li ma naħsibx li f'dan l-istadju għandna to push the goal post.  L-argument hu li l-pakkett jirrifletti t-totalità ta' dak li huwa fl-interess li l-proġett isir u li jkun feasible u li jkun hemm return adegwat għall-gvern.

  THE CHAIRMAN:  Fi kliem ieħor, biex tkun on record u nkunu ċar li fhimna sewwa, il-pożizzjoni hija li l-Onor. Mangion mhux qed jaqbel ma' l-artiklu li fiha hemm l-eżenzjoni tal-boll.  Fi kliem ieħor l-Onor. Mangion qed jgħid li l-boll għandu jitħallas, li fi kliem ieħor ifisser li l-pakkett finanzjarju jrid jiżdied b'Lm4 miljun, jekk l-Lm4 miljun huwa boll.  Qed nifhem sew jien? 

  ONOR. CHARLES MANGION:  Jiddependi kif tara l-pakkett finanzjarju għax jien il-pakkett finanzjarju narah fuq prezz ...  Għaliex meta inti qed tiddiskuti fuq prezz u wieħed jaqbel fuq il-prezz imbagħad l-affarijiet u l-ispejjeż anċillari huma understood minn kulħadd.  Issa l-fatt li jkun il-gvern u tgħid li l-gvern għandu jaħfirli dues li normalment ħaddieħor iħallashom hija kwestjoni oħra.  Naħseb li dan huwa l-punt tan-nuqqas ta' qbil biex nippreċiżaw.  Il-pakkett finanzjarju huwa l-konċessjoni ta' l-entità li se tiġi mgħoddija lill-consortium,  li nafu liema huma t-tnejn, bil-prezz li se jitħallas u l-kondizzjonijiet li hemm ftehim fuqhom.

  THE CHAIRMAN:  Imma kieku kelli ngħid: Ejja nipproponu emenda biex kemm jista' jkun naqblu - wara kollox l-iskop huwa li dan il-kuntratt ikollu l-qbil ta' kulħadd biex immorru quddiem il-Kamra u ngħidu li hemm il-qbil ta' kulħadd -  x'emenda wieħed jista' jipproponi għall-artikli tal-kuntratt biex naraw jekk hemmx qbil?

  ONOR. CHARLES BUHAGIAR:  Mr Chairman, naħseb li rridu nirreġistraw dan il-punt.  Meta tkellem il-Ministru tal-Finanzi qabel qal li meta inti qed tinnegozja kuntratt qed tinnegozja l-artikli li għandek, però dejjem għandek ċerti affarijiet li huma non-negotiable.  Aħna minnn din in-naħa qed ngħidu li l-eżenzjoni mill-ħlas tal-boll is not negotiable.  M'hemmx argument fuqu, m'aħna se naqblu qatt li nippermettu li jiġi maħfur il-boll.  U r-raġuni hija waħda sempliċi - spjegaha tajjeb ħafna l-Onor. Mangion qabel - li nibagħtu messaġġ ħażin.  Jekk aħna rridu li kulħadd iħallas il-boll fuq il-kuntratti privati li jagħmlu, kif nistgħu naslu biex aħna naħfru l-ħlas tal-boll f'każ meta l-gvern jittrasferixxi proprjetà lil terzi!  Aħna ma naqblux.  Aħna naqblu li għandu jsir dan il-proġett, naqblu ħafna, imma ma naqblux li biex isiru dawn il-proġetti din tkun waħda mill-vantaġġi li jingħata l-consortium partikolari.  Jista' ma jkunx dan il-consortium, għax meta kien hemm il-proġett tal-Kottonera l-istess argument għamilna, meta kien hemm ta' Chambrai l-istess argument għamilna, jiġifieri aħna qed inkunu konsistenti fuq dak li qegħdin ngħidu.  Meta l-amministrazzjoni preċedenti ressqet il-proġett tal-Kottonera l-ħlas tal-boll kien inkluż, ma ħfirnihx il-boll.  U aħna qed ngħidu li għall-konsistenza aħna ma nistgħux naċċettaw li jitniżżel artiklu li permezz tiegħu  d-dritt tal-boll jiġi waived min-naħa tal-gvern.  

  ONOR. JOHN DALLI:  Mr Chairman, jien naħseb li nkunu qed inġebbdu daqsxejn meta ngħidu li jekk neżentaw il-boll inkunu qed nagħtu messaġġ lin-nies biex ma jħallsux il-boll.  Jien naħseb li din hija tant imġebbda li tinqata' mal-ewwel.  Mhux il-każ.  Hija regola li meta wieħed mill-parties huwa l-gvern u allura l-gvern qed jinnegozja l-prezzijiet, il-boll huwa element minn string ta' elementi li jagħmlu a whole scenario.  Dak hu l-mod kif irridu narawh.  Issa jekk wieħed jgħid li dan huwa prinċipju - jien ma nafx kif dan il-prinċipju jista' jissarraf - li jkun hemm il-boll, ngħidu li jkun hemm il-boll u mbagħad innaqqsu Lm4 miljun minn x'imkien ieħor?  Kif se noperaw?  GĦax anke fl-accounts tal-gvern, flok jidhru taħt heading  ta' revenue mod jidhru taħt heading ta' revenue mod ieħor.  Jiġifieri fuqhiex qed nitkellmu fir-realtà?  Jien inħobb nissimplifikahom l-affarijiet għax meta tissimplifikahom ħafna drabi tara li m'hemmx ħitan li jisseparaw pożizzjonijiet.  GĦax fuq hekk qed nitkellmu, it-total huwa dak li hu u meta wieħed qed jinnegozja, ngħidu x'ngħidu, f'kuntratt ta' entita` bħal dan - issa m'intix qed tixtri dar ta' Lm15,000 u hemm tant boll - qed nitkellmu fuq entità ta' boll li min qed jinnegozja bilfors qiegħed quddiemu, inkella ma jafx x'inhu jagħmel meta qed jinnegozja.  Jekk hemm cost ta' Lm4 miljun f'kuntratt li dieħel fih ma teħdux in konsiderazzjoni mill-ewwel fin-negozjati li qed tagħmel u fil-prezz li qed toffri?  U jekk inti qed tinnegozja b'dak il-mod mhux mill-ewwel trid tieħu in konsiderazzjoni ta' kif se jkunu l-affarijiet.  Qed nitkellmu fuq Lm4 miljun.  Nista' ngħid li xi ħadd min-naħa tal-MIDI li qed jinnegozja dan il-kuntratt, ngħidu aħna s-Sur John Zarb - accountant bħali u għandi rispett kbir lejh - jista' jagħti parir lill-klijenti tiegħu ma jeħdux in konsiderazzjoni hux se jħallsu l-boll jew le meta jagħmlu offerta totali fuq affarijiet oħra?  (Interruzzjonijiet)  Imma allura x'se nagħmlu biex inżidu l-boll?  Se nnaqqsu Lm4 miljun oħra minn x'imkien ieħor?  Minn fejn se nnaqqsuhom dawn biex jibqa' l-istess total?  Dan mhux logħob!

  ONOR. CHARLES BUHAGIAR:  Mr Chairman, meta l-Housing Authority tbigħ dar tal-gvern lil xi ħadd ikun hemm ħlas tal-boll jew ma jkunx hemm? 

  ONOR. JOHN DALLI:  M'għandux x'jaqsam.  Qed inħalltu l-affarijiet.

  ONOR. CHARLES BUHAGIAR:  Le, għandu x'jaqsam.  Le, skużi, inti qed targumenta li proprjetà tal-gvern.  Allura din m'hijiex proprjeta` tal-gvern?!

  ONOR. JOHN DALLI:  Le, m'għedtx hekk jien.  Jien m'għedtx li l-gvern kull fejn jagħmel kuntratt jeżenta l-boll.  M'għidtux dan jien!  Jien għedt li f'kuntratt ta' dan it-tip il-boll huwa element fin-negozjati kollha finanzjarji li jsiru.  Huwa ovvju.  Issa jekk aħna ngħidu li l-boll huwa prinċipju, jien nista' noħroġ ċirkolari lill-ministri kollha u ngħidilhom li m'għandu jkun hemm xejn eżenzjonijiet mill-boll, bħalma qed nagħmel f'affarijiet oħra.  Allura ma taħsibx li kulħadd l-ewwel ma jagħmel huwa li jgħid Lm4 miljun boll, issa x'se noffri iktar biex niġi għat-total li jrid?  Mhux hekk jaħdmu l-affarijiet fil-prattika?!  Jien qed ngħid dan biex inkunu prattiċi.  Din mhix diskussjoni ta' prinċipji, imma diskussjoni ta' prattiċità.  Mhux hekk isiru l-affarijiet?!  Aħna kollha saqajna fl-art.  Jekk ninsistu li jkun hemm il-boll, nagħmlu emenda li għandu jitħallas il-boll u nnaqqsu Lm4 miljun minn x'imkien ieħor.  

  ONOR. CHARLES BUHAGIAR:  Mr Chairman, aħna qed ninsistu li s-sentenza ta' qabel l-aħħar f'artiklu 25 li tgħid:  "An exemption order issued by the Ministry of Finance exempting the Emphyteuta from payment of the relative duty on documents is annexed hereto marked Document R" titneħħa totalment.

  THE CHAIRMAN:  Onor. Buhagiar, il-konsegwenza ta' dik l-emenda - jekk dan il-Kumitat jaqbel magħha - hija li l-pakkett finanzjarju għall-consortium żdied b'Lm4 miljun.

  ONOR. KARMENU VELLA:  Le, mhux il-pakkett finanzjarju, li jħallsu l-boll.

  THE CHAIRMAN:  Ejja nkunu ċari għax jekk il-pożizzjoni m'hijiex hekk inwaqqfu d-diskussjoni, nieħdu l-vot u nagħlquha għax m'aħniex se naslu.  L-iskop ta' dan il-Kumitat huwa li jekk jista' jkun iwassal lill-partijiet kollha għall-approvazzjoni ta' kuntratt.  Issa jekk mhux possibbli, mhux possibbli.  Jien qed ngħid li l-proposta donnha hi li dak l-artikolu jtir.

  ONOR. JOHN DALLI:  Nistgħu niftehmu li jħallas il-boll il-gvern.

  ONOR. FRANCIS ZAMMIT DIMECH:  Li qed jgħid il-Ministru tal-Finanzi huwa dan.  Meta individwu jagħmel kuntratt biex ibigħ art jew proprjetà lil ħaddieħor, il-partijiet jistgħu jiftehmu kuntrattwalment min se jassorbi l-boll.  Jgħidlu:  Jien se nieħu tant mingħandek u l-boll huwa fuqi.

  ONOR. CHARLES MANGION:  Ara jagħtiniex xi lista ta' min joffri li jħallas il-boll hu għax jien fl-esperjenza tiegħi qatt ma ltqajt magħha!

  ONOR. FRANCIS ZAMMIT DIMECH:  Jekk qed tbigħ u ddaħħalhom fil-prezz, mhux xorta!

  THE CHAIRMAN:  Il-kwestjoni finalment hija din:  Jekk itir dak is-subartiklu - kif donnha hija l-proposta mill-membri ta' l-Oppożizzjoni - il-konsegwenza tkun li l-pakkett finanzjarju għall-consortium se jiżdied b'Lm4 miljun.  Dan huwa ċar għal kulħadd?  Jekk dan huwa ċar ngħaddu għall-approvazzjoni jew le ta’ l-artiklu.

  ONOR. CHARLES BUHAGIAR:  Din hija irrelevanti.

  THE CHAIRMAN:  Irrilevanti għaliex?  

  ONOR. CHARLES BUHAGIAR:  GĦax aħna m'aħniex infittxu l-interess tal-consortium, imma l-interess tal-gvern, u tal-pajjiż.

  THE CHAIRMAN:  All right, dan ifisser li mhux se jkun hemm approvazzjoni tal-kuntratt minħabba li l-pakkett finanzjarju mhux aċċettabbli u jrid jiżdied b'Lm4 miljun.  Dan huwa l-bottom line.  GĦalfejn induru mal-lewża?

  ONOR. KARMENU VELLA:  Naħseb li qed nagħmlu ħażin li nħalltu l-boll mal-pakkett finanzjarju.  Il-gvern hawnhekk qed jilbes żewġt ikpiepel; huwa l-grantor ta' xi ħaġa u l-gvern huwa t-tax receiver li qed jirċievi l-boll fuq dak il-pakkett.  Hu x’inhu l-bottom line, il-fatt jibqa' li l-pakkett finanzjarju intlaħaq qbil fuqu.  Il-ħlas tal-boll qatt ma jkun parti mill-pakkett finanzjarju, allavolja min se jħallas jgħidlek:  Jien xtrajt dar Lm100 u fuqha rrid inħallas Lm3, jiġifieri għalija l-pakkett kollu kemm irrid noħroġ huwa Lm103, imma ma jfissirx li jien xtrajt id-dar b’Lm103, il-prezz Lm100 u l-boll Lm3.  Finalment il-boll il-consortium irid joħorġu, allura jdaħħlu fil-prezz meta jikkalkolah hu.  Aħna m’aħniex qegħdin hawnhekk biex nitkellmu għall-consortium, bir-rispett kollu.  Meta tkun hawnhekk qed titkellem għan-naħa tal-gvern.  Il-pakkett huwa mod, u l-boll huwa xi ħaġa separata mill-pakkett.  Qatt ma tista' tgħid li l-boll huwa parti mill-pakkett.  Ma jagħmilha ħadd din, se jagħmilha l-gvern?

  ONOR. FRANCIS ZAMMIT DIMECH:  Mela ħalli ngħidu x'inhu l-pakkett anke għal min qed isegwina.  GĦandi s-summary tiegħu hawn quddiemi.  Il-pakkett huwa li inti għandek il-cash premium ta' Lm25,570,000, għandek ukoll l-obbligu ta' minimu ta' Lm5 miljun restawr, l-obbligu ta' Lm9 miljun oħra xogħlijiet infrastrutturali li se jagħmlu min-naħa tal-consortium, imbagħad hemm iċ-ċens li huwa Lm480,000 fis-sena għall-ewwel 25 sena - jiġifieri jekk ma nużax in-net present value u neħodhom kif jidħlu over the years, il-gvern f'25 sena jdaħħal Lm12 miljun - għandek Lm840,000 fis-sena bejn is-sena 26 u s-sena 50 - li fiż-żmien li jidħlu jkunu Lm21 miljun - u għandek Lm960,000 fis-sena mis-sena 51 sas-sena 99, jiġifieri għandek Lm47 miljun oħra.  Meta tgħodd it-total - issa apparti li nistgħu ndaħħlu redemptions u ħlasijiet oħra; m’iniex qed ngħoddhom għall-mument - hawnhekk għandek pakkett finanzjarju ta' Lm120 miljun.  Dan hu l-pakkett li nnegozjaw il-gvernijiet.  Issa hawnhekk il-gvern mhux proprjetarju privat u mhux qed jara l-impatt ta' dak li hu qed jinnegozja ma' min għandu l-parti l-oħra għax il-parti l-oħra qed tagħmel il-kalkoli tagħha wkoll.  Jekk il-gvern f'ħin minnhom jilbes il-kappell ta' l-erarju u jgħid:  Issa ma' dawn irrid il-boll ukoll, jien naħseb li r-reazzjoni tal-consortium tkun:  Mela le, sakemm tnaqqshomlna b'xi mod minn x'imkien ieħor.  Se mai noqogħdu niddiskutu l-cashflows!

  ONOR. KARMENU VELLA:  Int ma tlabthomlhomx l-Lm4 miljun, allura kif tista' tgħid x'se jgħidlek il-consortium!  Inti tilbes il-kappell tal-consortium hawnhekk ukoll! 

  ONOR. FRANCIS ZAMMIT DIMECH:  Le, le, jien nilbes il-kappell tal-gvern.  Il-punt kien diskuss mal-consortium, ma kienx injorat dan il-punt.  Rajna l-impatt tal-pakkett finanzjarju totali u għidna li l-pakkett finanzjarju totali ta' Lm120 miljun huwa pakkett finanzjarju tajjeb.

  ONOR. KARMENU VELLA:  Il-Lm120 miljun meta se jidħlu għand il-gvern?  GĦada?  Mal-kuntratt?  Xahar wara l-kuntratt?  50 sena wara l-kuntratt?

  ONOR. FRANCIS ZAMMIT DIMECH:  Jien għedt li tista' tagħmel il-kalkolu hekk jew nagħmlu l-kalkolu kif għamilnieh s'issa u nġibu kollox net present value terms u dawn jiġu Lm40 miljun.  Fl-istatement lanqas għamiltilkom il-kalkolu hekk,  għamiltha bin-net present value tables.  Issa agħżel int.  Hekk huwa t-total fuq 99 sena.  (Interruzzjonijiet)  Iva naturalment!  Imma l-gvern ma jistax joqgħod jilgħab b'żewġt ikpiepel jew bi tlett ikpiepel, il-gvern qed jagħmel in-negozjati mill-bidu sa l-aħħar.  

  THE CHAIRMAN:  Dejjem jekk qed nifhem tajjeb jien il-pożizzjoni hija hekk:  Jew ikun hemm varjazzjoni taċ-ċifri b'mod li l-boll ikun qed jitħallas però l-ammont irid jonqos minn x'imkien ieħor, jew inkella dan mhux aċċettabbli, allura jfisser li over and above il-pakkett finanzjarju jrid jitħallas Lm4 miljun boll.

  ONOR. KARMENU VELLA:  Over and above il-pakkett finanzjarju jrid jitħallas Lm4 miljun boll.  Sempliċi din!

  THE CHAIRMAN:  Allura nistgħu ngħaddu għall-votazzjoni fuq dan l-artiklu  ħalli ma noqogħdux induru ma' l-istess punt.  Jiġifieri artiklu 25 mhux approvat unanimament, huwa carried.

  Qabel ma ngħaddi għall-aħħar mistoqsija fuq il-kuntratt finali, l-iskrivana qed tiġbidli l-attenzjoni li kellna artiklu 11 li f'mument jew ieħor ma kellux l-iskeda.  Imma jien għandi l-impressjoni li dik l-iskeda tfaċċat imbagħad.  Tajjeb mela for the record irrid ngħid li artiklu 11 huwa approvat bl-iskeda għaliex fil-minuti hemm imniżżel “salv l-iskeda” 

  Nista’ issa npoġġi l-mistoqsija finali fuq il-kuntratt sħiħ bl-emendi kif imressqa mill-Ministru.  Dawk favur?  (Onor. Membri:  Aye)  Dawk kontra?  (Onor. Membri:  No) Carried.  Jien qed nifhem li bħala kuntratt huwa carried imma m'hemmx approvazzjoni unanima.  Jidher li hawn qbil li jien nirrapporta lill-Kamra f’dan is-sens.   Nirringrazzjakom.
2

